
Клубра никам та юлмарӗ, тейӗн. Пӗр уҫӑ сасӑ кӑна илемлӗ-илемлӗ янӑрать. 

Ку вӑл Чӑваш халӑх поэчӗ Петр Петрович Хусанкай сӑвӑ калать. Ватӑ-и, ҫамрӑк-и 

е вӗт-шакӑр - пурте ним тапранмасӑр лараҫҫӗ, юратнӑ поэтӑн кашни сӑмахне, 

кашни хусканӑвне яланлӑхах астуса юлма тӑрӑшаҫҫӗ пек. 

Сасӑ, ҫил варкӑшӗ пек, ӑша уҫӑлтарать, вӑй-хал парса чуна ҫӗклентерет:  

Ҫак кунччен упраннӑ халӑх  

Мӑшкӑлланмӗ паянтан;  

Хӑйшӗн хӑй - парне те палӑк,  

Пуринпе те вӑл пӗр тан. 

Пӗтӗм пурнӑҫ терчӗпе  

Ҫӗр ҫыртса тупа тӑватпӑр:  

Шӑрӑх, сивӗ е йӗпе -  

Эпир пулнӑ, пур, пулатпӑр!.. 

Акӑ сасӑ кӗвви улшӑнать: 

Сӗм вӑрманӗ каш та каш,  

Сулхӑн ҫилӗ ваш та ваш,  

Эс ан ҫуйӑх, ан ҫухраш,  

Ҫывӑр, пӗчӗкҫӗ чӑваш... 

Унтанпа чылай ҫул иртрӗ ӗнтӗ. Сӑнарӗ халь те куҫ умӗнчех. Курса 

калаҫнисем, пӗрле ҫӳренисем, час-часах аса килсе, ялав пекех, чунра ырӑ-ырӑ 

туйӑм хускатаҫҫӗ. Манӑн тата вӑл хӑй пултарулӑхӗн юлашки тапхӑрӗнче ҫырнӑ 

произведенисенчен нумайӑшне, унӑн тӑватӑ кӗнекине редакцилеме тиврӗ. 

Ҫавӑншӑн, паллӑ поэтпа, теплерен тенӗ пек, ҫумма-ҫуммӑн ларса ӗҫлеме тӳрӗ 

килнӗшӗн, эпӗ хама ҫав тери телейлӗ тесе шутлатӑп. Юнашар ирттернӗ мӗнпур 

самантах палӑртса хӑварма, тен, кирлех мар та, хӑшӗ-пӗри ҫинчен каламаллах 

пуль. 

...1950 ҫул. Май уйӑхӗн хӗвеллӗ, ӑшӑ кунӗ. Эпӗ, комсомол ӗҫӗпе Кӳкеҫрен 

пӗр яла кайма тухнӑскер, Шупашкар хулинчи Ленин урамӗпе (халӗ вӑл 

«Нижегородская» ятлӑ, чӑвашла эппин: Чулхула урамӗ) тӑвалла утатӑп. Сывлӑша 

ҫӗмӗрт ҫеҫки шӑрши сарӑлнӑ. Иртен-ҫӳрен питӗ сайра та, ура сасси таҫтанах 

илтӗнет. Акӑ пӗр ҫын мана хирӗҫ анать, кӑштах уксахлать. Туяпа хӑй. Кам? Тахҫан 

курнӑ пекех. Эх, эп те ҫав, Хусанкай-иҫ ку! 



— Якур-ҫке! Чипер-и? - Петр Петрович та палларӗ мана, алӑ пачӗ. Кӗҫех вӑл 

ял халӑхӗн пурнӑҫӗ, яш-кӗрӗмӗн шухӑш-кӑмӑлӗ, райком ӗҫӗ-хӗлӗ ҫинчен ыйтма 

тапратрӗ. Ҫаплаччӗ: тӗл пулнӑ ҫынпа вӑл калаҫма, унран мӗн те пулин ҫӗннине 

пӗлме юрататчӗ. 

— Ҫамрӑклӑх - чи ырӑ вӑхӑт, - сасартӑк сӑмах хушрӗ вӑл. - Манӑн ав инкек те 

тупӑнчӗ ун чухнех. Уншӑн халӑх айӑплӑ мар... Ҫӗнӗ ӑрусен вӑл ялан хӗвеллӗ 

пултӑрччӗ. 

Ҫав самантра унӑн сӑнӗ, унччен хаваслӑхпа ҫуталнӑскер, самаях 

тӗксӗмленчӗ. Ҫапах та кӑмӑл хусканӑвӗн салхулӑхне сирсе яма вӑл часах вӑй 

тупрӗ. Кунта, сӑмах май, ҫакна хушса хуни те ытлашши пулмӗ: Хусанкай йывӑр 

вӑхӑтра та хӑйӗн тунсӑхне, кичемлӗхне палӑртсах каймастчӗ, ялан пекех 

хастаррӑн курӑнма тӑрӑшатчӗ. Ку ӗнтӗ вӑл питӗ тӳсӗмлӗ, вӑйлӑ чун-чӗреллӗ ҫын 

пулни ҫинчен калать. 

— Утмасӑр йӗр хывӑнмасть. Ӗҫле-ха. Ҫыр. Тӑрӑш! - сӗнчӗ Петр Петрович 

мана. - Халӗ май ҫук, тетӗн. Каялла килнӗ чух кӗме ан ман. Эпӗ ав ҫавӑнта 

пурӑнатӑп, - инҫех мар икӗ хутлӑ йывӑҫ ҫурт еннелле пуҫне сӗлтсе илчӗ вӑл, 

хваттер номерне пӗлтерчӗ. - Пӳлӗмӗ пӗчӗккӗ кӑна та, иккӗн ларса калаҫма вырӑн 

тупӑнать. Халь пичет ҫуртне, кӗнеке издательствине, каятӑп-ха. Республика 

юбилейӗ ҫывхарать. «Евгений Овегин» романа чӑвашла кӑларасшӑн та, темле, те 

ӗлкӗретпӗр... Эпӗ таврӑннӑ ҫӗре, тен, эс те ҫитетӗн. 

Пӗрремӗш хут эпӗ Хусанкая 1949 ҫулта, август уйӑхӗнче, курнӑччӗ. Ун чух 

Чӑваш писателӗсен Союзӗнче манӑн сӑвӑсене тишкерчӗҫ. Хусанкай та сӑмах 

каларӗ. Канашлу хыҫҫӑн вӑл, таҫта васкамалла пулнипе, хӑвӑрт тухса кайрӗ те, 

пирӗн уйрӑммӑн калаҫма май килмерӗ. «Тӗл пулӑпӑр-ха», - терӗ кӑ-на вӑл, алӑ 

тытсах сывпуллашса. Ҫур ҫултан, ак, тӗл пултӑмӑр. 

Аллӑмӗш-утмӑлмӗш ҫулсенче эпӗ Петӗр Хусанкайпа сахал мар курнӑҫнӑ, 

сахал мар калаҫнӑ, ҫапах та ҫав тӗлпулу, иккӗмӗш тӗлпулу, асра нихҫанхинчен те 

вӑйлӑрах ӳкерӗнсе юлчӗ. Поэтӑн ӑшӑ кӑмӑлӗ, тараватлӑхӗ, ырӑ ӗмӗчӗ, кӑштах 

палӑрнӑ тунсӑхӗ те - пурте килӗшрӗҫ. Халӗ те, Хусанкай тесессӗн, час-часах ӑна 

эпӗ нимрен ытла ҫав вырӑнта, Шупашкарти кивӗ пасар урамӗнче, куратӑп. 

Ҫийӗнче ун якалса шупкалнӑ сарӑрах сӑран пиншак, ӑна йӳле янӑ. Ботинкисем те 

тӗксӗм сарӑ, кивӗ. Симӗс галифеллӗ брюкийӗ вара салтакран илсе килниех пуль. 

Вӑл та тӗссӗрленнӗ. Тата, ҫитменнине, вӑтӑрмӗш ҫулсенчи танкистсем пек, 

крагӑпа. Мӗн тӑвӑн! Ҫапла, вӑрҫӑ хыҫҫӑнхи пурнӑҫ йывӑрлӑхӗ халӑх тумӗнче (ҫав 

шутра - ятлӑ ҫынсен ҫипуҫӗнче те!) яр-уҫҫӑнах палӑратчӗ. 



Нимрен ытла ун чух мана, пӗрремӗш сӑвӑсен авторнех, Петр Петрович 

Хусанкай: «Ҫыр. Тӑрӑш!» тени тӗлӗнтерчӗ. Вӑл манран тем кӗтнӗ пек те, хушнӑ 

пек те туйӑнчӗ, ӗҫлеме хавхалантарса, ӗмӗтӗме ҫунат сартарчӗ. 

Тӑван поэзие Хусанкай пӗтӗм чунан, сӗрепсӗр хытӑ юрататчӗ, вӑл епле 

пуянланса, вӑйланса пынине сӑнасах тӑратчӗ. Чӑваш поэчӗсен кӗнекисене, хаҫат-

журналти сӑввисемпе поэмисене вӑл пӗрне те вуламасӑр хӑвармастчӗ пуль, тата, 

ялан пекех, вӗсемпе ҫийӗнчех, пичетленсе тухнӑ-тухманах, пал-лашма ӗлкӗретчӗ. 

Вӑхӑт мӗнле тупнӑ вӑл? Ӑнланма хӗн. Произведени килӗшсен, вӑл ӑна хӑй 

ӑшӗнче (вӑрттӑн тенӗ пек) ҫех мухтамастчӗ, халӑх хушшинче те - пӗр-пӗр ларура, 

канашлура е пухура - мӗнле те пулин май тупса, кашни илтмелле ырласа, авторӗ 

ячӗпе ӑшӑ сӑмах каласа хӑваратчӗ-хӑваратчех. Ҫапла, ман шутпа, вӑл 

пархатарлӑ икӗ ӗҫ тунӑ: лайӑх сӑвӑ е поэма авторне хавхалантарнӑ, унпа пӗрлех 

тата ыттисене те ҫавӑн пек ҫырмашкӑн пӗр-пӗринпе ӑмӑртма чӗннӗ. 

Усаллине тиркессинчен те Хусанкай нихҫан пӑрӑнман. «Пиҫмен» сӑвӑ е 

поэмӑшӑн кӑна-и - кашни илемсӗр строфашӑн, чухӑн рифмӑшӑн, пӑсӑлнӑ 

ритмшӑн вӑл чӑтма ҫук пӑшӑрханнине, тарӑхнине те эпӗ самай асӑрханӑ. 

«Вулакана хисеплес пулать», - тетчӗ вӑл ҫавӑн пек чух. Ӑнӑҫсӑр йӗркесен авторӗ 

ватӑ-и е ҫамрӑк - никама та вӑл каҫармастчӗ. Хирӗҫмелле мар, шухӑшне кирек 

хӑҫан та тӗслӗхсемне ҫирӗплетсе, хӑюллӑн критиклетчӗ. Ҫав хушӑрах вӑл хӑй 

критиклекенӗн ҫынлӑхне пачах тӗкӗнмен, унӑн ятне тасах хӑварнӑ. Вӑл, ырӑ 

кӑмӑллӑ этем, яланах халӑх хуйхи-суйхипе, общество интересӗсемпе 

пурӑннӑскер, ӗҫе урӑхла тума та пултарайман: пӗр-пӗр поэтӑн начар енне 

пысӑклатса, намӑслантармалла кӑтартас тӗллевпе мар, унӑн пултарулӑхӗнчи 

кӑлтӑксене палӑртса, ыттисене ҫавӑн пек ҫитменлӗхсенчен хӑтарасшӑн, тӑван 

литературӑва хӑватлӑнрах мала ярасшӑн ҫеҫ тӑрӑшнӑ. 

Пӗррехинче, 1958 ҫулта, Чӑваш писателӗсен пиллӗкмӗш съездӗнче, - ӑна эпӗ 

нихҫан манаймӑп! - мана та Хусанкайран хытах лекрӗ. 

Съезд Советсен ҫуртӗнче, пысӑк залра, уҫӑлнӑччӗ. Эпӗ, Горький хулинче 

вӗренекен, кӑштах кая юлса ҫитрӗм. Правлени отчечӗ пӗтнӗччӗ ӗнтӗ. Тӳрех, алӑка 

уҫнӑ-уҫманах, Хусанкайӑн ҫирӗп сасси илтӗнсе кайрӗ. Ӑнлантӑм: вӑл, чӑваш 

поэзийӗ ҫинчен доклад тӑваканскер, эпӗ юратакан пӗр поэтӑн поэмине тишкерет-

мӗн. Илемлӗ, килӗшӳллӑ тӗслӗхсем илсе кӑтартать. Акӑ, сисетӗп, ҫитменлӗхсем 

патне куҫрӗ: «...рифмӑсем... тӗлӗ-тӗлӗпе ытла та йӑваш: виҫҫӗн - иртеҫҫӗ, Тарас - 

тӑрать, уйӑх - ыйӑх... илчӗ - асилчӗ. Юлашки рифмине курсан, Георгий Орлов та, - 

терӗ вӑл, манӑн чӗреме шартах сиктерсе, - хӑйӗн мӗскер - темскер, кам - такам 



рифмисене ӑнӑҫлӑ тесе шутлама пултарать... Батальонӗ - юнӗ, телефон - ун 

йышши рифмӑсем мана хама темле ар та мар, арӑм та мар арҫурилле ӑҫти 

ҫуксем пек туйӑнаҫҫӗ. Хӑтӑласчӗ ҫавсенчен». 

Ку цитатӑна илсе кӑтартмасан та юратчӗ те, ҫамрӑк сӑвӑҫсемшӗн вӑл усӑллӑ 

пулассӑн туйӑнчӗ. Антив, Хусанкайӑн ҫав сӑмахӗсене пурте асрах тытчӑр. Шел, 

хаҫат-журналта, сӑвӑ кӗнекисенче ҫавӑн евӗр янӑравсӑр, начар йӗрке вӗҫӗсене 

халь те ҫине-ҫинех курма тивет. Хӑшпӗр авторсем, сӑвӑ техникине пӗлсех 

каяйманнисем, чӑн та, хӑйсен ҫитменлӗхӗсене сисмеҫҫӗ, туймаҫҫӗ; теприсем 

вара, ӑна-кӑна кӑштах ӑнкарсассӑн та, вӗсемпе ҫырлахма пӑхаҫҫӗ. Ун пек-кун пек 

чух та асли юлташла асӑрхаттарни, ӑс парса хӑтӑрни шутсӑр кирлӗ. 

Критик - эмел, теҫҫӗ. Ку ҫаплах ӗнтӗ. Анчах, чылай эмел пекех, вӑл йӳҫӗ. Ак 

ӗнтӗ мӗншӗн, вӑл темӗнлех усӑллӑ иккенне пӗлсен те, кӑмӑлсӑррӑн, ирӗксӗр 

йышӑнатӑн. Хӑшӗ-пӗрисем, уйрӑмах - ҫамрӑксем, ӑна пачах тӳсеймеҫҫӗ, 

хирӗҫеҫҫӗ. Тунмастӑп, эп те ун чух Хусанкай хам пирки каланӑ сӑмахсене хапӑл 

тусах кӗтсе илмерӗм. Ҫитменлӗхсене вӑл ӳстерсе тиркенӗ пек, ытлашши эмел 

ӗҫтернӗ пек туйӑнчӗ. Шухӑшра унпа вӗчешсех ӳкрӗм. 

Туйӑм пӑлхавӑвӗ хӑҫан канӑҫланатчӗ - пӗлместӗп, телее, тӑхтавра мана, хӑй 

еннелле ӳпкевлӗн пӑхакана, Хусанкай асӑрхарӗ. 

— Эсӗ килнӗ-ҫке! Хӑҫан? - терӗ вӑл, хӑй тӑнӑ ушкӑнран ман пата тухса. - 

Итлерӗн-и? Ан кӳрен. Хаяр сунса мар, сана юратса каларӑм. 

Хулран тытрӗ, ҫавӑтрӗ. Фойере мана хуллен уткаланӑ май, эпӗ мӗнле 

вӗреннипе, мӗн ҫырнипе, Горький хулинчи хыпарсемпе кӑсӑкланчӗ. Ытахальтен 

мар, хисеплесе, килӗштерсе пупленӗн туйӑнчӗ вӑл мана. Чӑн та, ҫав туйӑм 

ӑшӑмра ҫӑмӑллӑн халланмарӗ. Ҫакӑ хаклӑ: Петр Петровичран эпӗ ҫав тӑхтаврах, 

шартлама сивӗрен ӑшӑ пӳрте кӗнӗ пек, ӑшӑнса, палӑрмаллах ҫаврӑннӑ кӑмӑлпа 

уйрӑлтӑм. 

Чӑн сӑмах та тепӗр чух суя пек илтӗнет, чуна сивӗтет. Хусанкай хӑй критикин 

тӗрӗслӗхне аргументсемпе, культурӑлахпа, ҫынпа ҫын пек пулнипе ӑшӑтма 

пултаратчӗ. 

Хисеплекене хисеплеме, пулӑшу кирлине пулӑшма та вӑл ҫав тери хапӑлччӗ. 

Туслӑх кӗнеки - парне, 

Ҫавӑтар-ха пӗр-пӗрне! 

Ҫавӑн пек йӗркесем ҫырса парнелерӗ мана 1967 ҫулта аслӑ поэт хӑйӗн пӗр 

кӗнекине. Тӗрӗссипе каласан, мана вӑл унчченех ҫавӑтнӑччӗ теме те юрать. Эп 

ҫырнӑ произведенисене вӑл сахал мар тишкерчӗ, хак пачӗ. Унӑн хӑшпӗр 



сӑввисем, поэмисем, пысӑк алҫырӑвӗсем те набора ӑсаниччен, кӗнеке хапине 

иличчен манӑн алӑ витӗр тухрӗҫ. 

1960 ҫулта, эпӗ хӑйӗн поэмине редакциленӗ вӑхӑтра, ятлӑ сӑвӑҫах мана, 

ӑнсӑртран пек, ҫапла каланӑччӗ: «Эсӗ мӗн тиркетӗн, лайӑхлатма сӗнетӗн - эпӗ 

юсатӑп, ну... Хусанкай вӑт итлемест. Редактора йывӑр унпа». Ҫакӑн хыҫҫӑн шӑп 

тепӗр ҫултанах Хусанкайӑн «Лирика» алҫырӑвне манӑн редакцилемелле пулчӗ те. 

Вуларӑм. Шухӑша Петр Петровича пӗлтертӗм. Килӗшӗ е килӗшмӗ? Иккӗленетӗп. 

Эпӗ кӑранташпа хуллев ҫеҫ, хӑюсӑррӑн пск, палӑртнӑ вырӑнсене (уйрӑм сӑмах 

ҫаврӑнӑшӗсене, ритм улшӑннӑ йӗркесене т. ыт. те) вӑл тӗплӗн пӑхса тухрӗ те ним 

хирӗҫмесӑрех тӳрлемте тытанчӗ, «Хам асӑр-хайман, эсӗ курнӑ ав, - терӗ вӑл 

хӑшпӗр кӑлтӑксем пирки.—Тавтапуҫ, Якур шӑллӑм». Темиҫе сӑввине вӑл каялла 

илчӗ, кӗнекене кӗртмерӗ. 

«Лирика», Хусанкайӑн эпӗ редакциленӗ пӗрремӗш кӗнеки, 1962 ҫулта тухрӗ. 

Петр Петрович мана та парнелерӗ ӑна. Унӑн титулӗнче - вӑл сӑвӑланӑ виҫӗ йӗрке: 

Тавтапуҫ сана, Якур! 

Нимӗнле хӗн-хур ан кур! 

Урӑх ним те ҫук. Хусанкайӑн ӑшӑ кӑмӑлӗ, ҫынна ырӑ сунни ҫакӑнтах яр-уҫҫӑн 

курӑнать. 

Хӑйӗн кӗнекисене типтерлӗ кӑларассишӗн те вӑл канӑҫсӑрланатчӗ. Ку ӗнтӗ 

пуринчен ытла, ман шутпа, вӑл пысӑк культурӑллӑ поэт пулнинчен, 

произведенийӗсене тулашӗнчен те хитре кӑтартма тӑрӑшнинчен килнӗ. 

Авантитула, титула мӗнле илемлетесси кӑна мар, текста мӗнле гарнитурӑпа, 

мӗнле кегельпе наборласси те ӑна шутсӑрах кӑсӑклантарнӑ. Ӑнсӑртран пӗр-пӗр 

сӑмах йӑнӑш ҫапӑннине те тӳсме пултараймастчӗ. Ҫавӑнпа вӑл алҫырӑвне, 

корректурӑна та яланах тӗплӗн вулатчӗ, вулаймасан -пӑшӑрханатчӗ. Кашни 

кӗнекишӗнех ҫавӑн пек ӑшталанатчӗ. Ҫапах унпа ӗҫлеме питӗ ҫӑмӑлччӗ. Пӗрне-

пӗри ӑнланманни пирӗн нихҫан та пулман. 

Хусанкай никама та кӗҫӗне хумастчӗ пуль. Эпӗ сисмен. Мӑнкӑмӑллӑ мар, 

хӑйне вӑл сӑпайлӑ тытатчӗ. 

— Якур! Мӗн те пулин кунта, тен, пур, - терӗ вӑл, эпӗ редакциленӗ «Савни» 

ятлӑ кӗнекине мана парнелесе. Уҫатӑп - пӗрремӗш страницӑра та ҫав йӗркесемех. 

Тӗлӗнтӗм. Ара, унта калама ҫук илемлӗ, чӑн-чӑн лирикӑлла сӑвӑсем нумаййине 

пӗлместӗп-и! Вӗсемшӗн такам та савӑнӗ. Авторӗ, ав, именет пек. 

Темӗнле тӗреклӗ, ҫирӗп юман та пач хумханмасӑр лармасть. Хусанкай та 

пӗррехинче самаях пӑшӑрханчӗ. 1967 ҫулта, ҫу пуҫламӑшӗнче, мана, «Ялав» 



журнал редакцийӗнче ӗҫлекене, вӑл хайӗн произведенийӗсене, «Ҫӗрте те 

ҫӗрместпӗр» поэмине, парса хӑварчӗ. Поэми пысӑках мар, вӑтӑр страница яхӑн 

кӑна. Ӑна ырласа, пичете яма сӗнсе, тӑватӑ ҫын - ятлӑ-сумлӑскерсемех! - алӑ 

пуснӑччӗ. Мана вӑл кӑштах калӑпласа ҫитеймен пек туйӑнчӗ. Вулаканӑм тӗрӗс 

ӑнлантӑрччӗ. Кунта эпӗ хама ыттисенчен - Хусанкайран та! - ӑслӑрах пек 

кӑтартасшӑн курнӑҫланмастӑп. Ҫук! Ҫакна ҫеҫ асӑрхаттарса хӑварас килет: тепӗр 

чух халь те хӑшӗ-пӗрисем, юлташа кӳрентерес мар тесе, хавшакрах 

произведенисенех (темӗнле талантӑн та шӑйрӑксем пулма пултараҫҫӗ!) мухтама 

пӑхаҫҫӗ. Ку, паллах, автора ырӑ тунӑ мар, редакцисен ӗҫне те вӑл чылай 

кансӗрлет. Пӗтересчӗ ун пек йӑлана! 

«Ҫӗрте те ҫӗрместпӗр» поэмӑра (тӗрӗссипе: унӑн ҫав - малтанхи! -

вариантӗнче) мана нимрен ытла Иванов Прахвур сӑнарӗ ҫырлахтараймарӗ: вӑл 

самаях шупкаччӗ. Вӑйлатас пулсан, ӑна ҫапӑҫура лайӑхрах кӑтартмал-лаччӗ. 

Салтакӑн паттӑрлӑхӗ урӑх ӑҫта витӗмлӗн палӑрӗ! 

— Ҫапла ӗнтӗ, - салхуллӑн хуравларӗ Хусанкай мана тӑнласа пӗтерсен. -

Малтан Мускавра - вырӑсла! - кӑлармалла. Кайран тин Шупашкарта, тен, тухӗ. 

Пӗлеттӗм-ха эпӗ: кӑмӑлсӑр чухне ҫеҫ Хусанкай ҫак сӑмахсене калатчӗ. Хама, 

айӑпланнӑ пек, аван мар туйсах юратнӑ поэта лӑплантарма хӑтлантӑм: 

— Тиркесе мар, ҫынсем тиркемелле ан пултӑр тесе кӑна, Петр Петрович, ӑна 

эп кӑштах юсаттарасшӑн. 

Хусанкай, пӗр хушӑ чӗнмесӗр тӑрсан, пуҫне йывӑррӑн ҫӗклерӗ те: 

— Темле ҫав, - терӗ. - Вӑл хамӑн ача пекех те, юрататӑп... Халӗ кӑшт 

урӑхлатма та хал ҫитмест. Тен, каярахпа - ҫур ҫултан е ҫулталӑкран, пӗлместӗп: 

хӑҫан? - тепӗр хут пӑхса тухӑп-и. Шантармастӑп... 

Телее, ҫур ҫул е ҫулталӑк мар, икӗ уйӑх та иртмерӗ, июль вӗҫӗнче «Ялав» 

редакцине Хусанкайран ман ятпа бандероль килчӗ. Ӑна Мускавран янӑ 

(Шупашкарта Петр Петрович юлашки ҫулсенче сахал пурӑнчӗ, ҫӗршыв тӑрӑх тек-

текех ҫӳрерӗ). Юсанӑ «Ҫӗрте те ҫӗрместпӗр» поэмӑпа пӗрлех ҫыру та пур. 

Вулатӑп: 

«Якур шӑллӑм! 

Хама хам туласа пуранни ҫитет пулӗ... Халлӗхе калӑпланса ҫитнӗн туйӑнать. 

800 йӗрке ҫукрах. Ҫапах та пӗр номере ярсан аванрах пулмалла пек. Укҫи-

качкишӗн пулсан - йӳнӗрех тӳлесе йӳнеҫтерме пултаратӑн. Эпӗ кӳренекенни те, 

хаклашаканни те мар. Ку ыйту татӑклӑ пултӑр. Пурӑнатпӑр-ха! 



Чӑвашла машин хампа пулмарӗ. Пичетлеттерсе ил ӗнтӗ тӗлӗ-тӗлӗпе. Малти 

3 стр. - алӑпа ҫырни - пӗрремӗш сыпӑкӗ умӗн, ячӗ хыҫҫӑнах, каймалласкер. Вара 

тата вунпӗр сыпӑк - юрӑ пекки. 

Эпӗ августӑн ҫурринче ҫитмелли ҫын. Чиперех пулсан. Йышна - килтине те, 

редакцирине те - салам-кала». 

Тинех ӑш выртрӗ! Савӑнтарчӗ ку ҫыру мана. Поэми те килӗшрӗ. Чӑн та, унӑн 

юлашки вариантӗнче «800 йӗрке ҫукрах» мар, тӑхӑрҫӗр йӗрке ытларахчӗ. Вӑл 

самаях пысӑкран «Ялав» журналӑн пӗр номернех кӗреймерӗ, икӗ номерӗнче (6-

мӗшпе 7-мӗш, 1968 ҫ.) пичетленчӗ (Хусанкай ун ҫинчен малтанах пӗлтернӗччӗ, 

вӑл килӗшрӗ). Каярахпа ӑна, ҫак вариантах, Александр Казаков тӑлмача, чылай 

ҫул хушши Петр Петровичпа ҫывӑх пулнӑскер, вырӑсла куҫарчӗ. 

Хусанкай лайӑх та нумай ҫыратчӗ. Тата вӑл нумай вулатчӗ. Ытти 

республикӑсемпе ют патшалӑхсенчи хаҫатсемпе журналсене те вӑл пайтах илсе 

танӑ. Килӗшнӗ хӑшпӗр произведенисене вӑл куҫарнӑ та. Чӑваш ҫӗр-шывӗн 

хуҫалӑхӗпе культуринчи ҫитӗнӗвӗсем ҫинчен калакан вырӑсла е урӑх чӗлхепе 

тухнӑ статьясемпе те вӑл тӑван халӑха, чӑвашла вулакана, мӗнле те пулин 

паллаштарма пикенетчӗ. 

1964 ҫулта, ҫапла, Чӑвашра пулса кайнӑ Ангел Тодоров, Болгари Халӑх 

республикин паллӑ поэчӗ, «Болгаро-советска дружба» журналта статья кӑларнӑ. 

Хусанкай ӑна вуласа тухнӑ та «Ялав» редакцине йӑтса килчӗ. 

—  Куҫарсан, халӑхшӑн, туслӑхшӑн усӑллӑ пулас пек....  Пичетлесчӗ, -тет. - 

Тӑлмачӑ тупаймӑр-ши? Журналне кунтах хӑварӑттӑм. 

— Сирӗнтен ытла кам пӗлтӗр пӑлхарла! - хуравлатӑп Хусанкая. - Хӑвӑрах 

куҫарӑр ӗнтӗ. 

— Шухӑшласа пӑхас... Мускавравран пӗлтерӗп. Часах вӑл ҫыру ячӗ те. 

Мускавранах, «Украина» хӑна ҫуртӗнчен. 

«Асапланас терӗм, - ҫырнӑ вӑл. - Хама хам редакцилерӗм. Тен, ҫӗнӗрен 

пичетлеттеретӗн машинкӑпа? Кӗскетме тиврӗ старик сӑмахне. А шел!.. 

Ноябрь №-не ӗлкӗрейместӗн пуль ҫав ӗнтӗ. Лайӑхчӗ те... Ҫыравҫӑсемпе 

ушкӑнпа ӳкернӗ сӑнӗ пур Тодоровӑн (пресс-конференцинчи), хӑйне ярса патӑм 

хам. Ҫавна тупса ярсан юратчӗ тӗрленчӗкӗ умне... Йывӑрланнӑ пек пултӑм. Ватти 

ҫитет пуль эсреметӗн»... 

Ҫыру айккине, вӗҫне мар, икӗ йӗрке хушса хунӑ: «Виҫӗ конвертпа яратӑп, 8 

страница. Илнине пӗлтерсемччӗ». 



«Виҫӗ конвертпа» янӑ «8 страница» октябръ уйӑхӗн юлашки кунӗнче тин 

ҫитрӗ. Вӑл вӑхӑта «Ялав» журвалӑн ноябрь номерне наборланӑ, верстка тунӑччӗ, 

декабрьпе январь валли те хатӗрлесе пӗтернӗччӗ. Ҫав сӑлтавпах ӗнтӗ Ангел 

Тодоровӑн «Советлӑ Чӑваш ҫӗршывӗнче» ятлӑ статйи, Петӗр Ху-санкай 

куҫарнӑскер, 1965 ҫулти февральте ҫеҫ тухрӗ. А. Тодоровӑн сӑнӳкерчӗкне те, 

Хусанкай сӗннине мар, урӑххине, Шупашкарти чугун ҫул вокзалӗнче, вакун 

умӗнче, ҫаптарнине пичетлеме лекрӗ. Унпа та, кунпа та Петр Петрович кӑмӑллах 

юлнӑччӗ. 

Чӑн та питӗ йӳрӗк, ырми-канми ҫынччӗ Хусанкай. Вӑл таҫта та ӗлкӗретчӗ. 

Хушнӑ ӗҫе тума, чӗннӗ ҫӗре кайма яланах хастарччӗ. Хаҫата е журнала, радио е 

телевидени редакцине сӑвӑ е статья питӗ хӑвӑрт кирлӗ-и - каллех никам та мар, 

пурне те чи малтан Хусанкай пулӑшма васканӑ, хӑйӗн юлашки кунӗччен пекех вӑл 

ҫавӑн пек ӗҫлерӗ. 

Пурте асрах. 

1969 ҫул. Август. Ноябрь уйӑхӗнче Ҫеҫпӗл Мвшшн ҫуралнӑранпа 70 ҫул ҫитет 

- «Ялав» журнала статья кирлӗ. Камран ыйтас? Кам ҫырӗ? Ҫеҫпӗл Мишши 

пултарулӑхӗпе, паллах, Петр Петрович чӑваш поэчӗсенчен ни-хӑшӗнчен ытла 

ӗҫленӗ - тӗпченӗ, сӑввисене вырӑсла куҫарнӑ, вӑл ҫуралнӑ, ӗҫлесе пурӑннӑ 

вырӑнсене темиҫе хут та кайса курнӑ. Ҫапла та, шел, Хусанкай питӗ йывӑр чирлӗ, 

уҫӑлми чирлӗ. Кансӗрлеме лайӑх мар пек. Тепӗр шухӑш та канӑҫ памасть: урӑх 

ҫынна ҫыртарсан, Ҫеҫпӗл Мишшине пӗтӗм чунтан юратакан Петр Петрович 

кӳренмӗ-и? Юлашкинчен, хисеплесе те именсе, чӑрмантарнӑшӑн каҫару ыйтса, ун 

патнех шӑнкӑравларӑм. 

— Юрать, - терӗ вӑл. - Мӗнле те пулин пулӑшӑп. 

Хусанкай хӑйӗн статйине августӑн 29-мӗшӗнче илсе килнӗ. Эпӗ ҫав самантра 

«Ялав» сулмак. Вӑл вара хут татӑкӗ ҫине кӑранташпа питӗ вӑйсӑррӑн ҫапла ҫырса 

хӑварнӑ: «Якур! Ҫакӑ Ҫеҫпӗл ҫинчен. Умсӑмах е хыҫсӑмах пулмалласкер «Ҫӗн 

Кун аки» куҫарӑвӗсен кӗнекинче. Редакцирен ҫавна асӑрхаттарса ҫырмалла-и, 

тен, пӗр-ик сӑмах? 

Статья Ҫеҫпӗл Мишшине халалланӑ номертех тухрӗ. «Пин-пин чӗре» ятпа. 

Хусанкай ыйтнӑ пекех, умӗн асӑрхаттарнине те ҫыртӑмӑр. 

Ҫав, «Пин-пин чӗре», Хусанкайӑн хай пурӑннӑ вӑхӑтра «Ялав» журналта 

пичетленнӗ юлашки статйи пулчӗ. 

